
Айкеӑт кӑншты ёха 
щи кәщайт айкеӑт 
тәсӑт, щит «Содруже-
ство» нємпи округ оса 
тӑхи кәща Эдуард Логи-
нов, рәпатайт мӑты де-
партамент кәща ӑңкӑр 
нє Светлана Лотова, соц-
развитие департамент 
кәща нє Мария Краско па 
арсыр мувӑт эвӑт юхтум 
мир пиа рәпитты тӑхи 
кәща нє Ольга Полякова.

Эдуард Логинов тӑм 
ванӑн Югра мўвевн ӑктум 
єтутӑт-пурмӑсӑт Сла-
вянск воша тәс. Мєт 
сыры нётупсы Славянск 
воша тәты вўтщийсы, 
тәп ӑн вєритсы, щирн 
К р а м а т о р с к  в о ш н 
н є м а с ы я  а р т а  у м 
па аюм тӑхия тәсы. 

Ольга Полякова ясӑң 
щирн, ин Югра мўвева тәп 

Украина ёх пӑты нётупсы
Щи оӑңӑн «Югра» нємпи 

айкеӑт ӑкӑтты хотн мирхот 
пурайн путӑр мӑнӑс.

12 хуят Украина мўв аь 
эвӑт хунтаум ёха «бе-
женцы» нємн юкӑнтсы, 
51 хуят – еша вәты пӑты 
вохты нєпек хӑншӑс. Тыв 
юхтум украинцӑт патент 
нєпек вўты вєритӑт па 
ўв саттэа вєр тӑйты ёх 
хуща рәпитты. Щи тум-
пийн рәпата мӑты тӑхия 
яңхты. Ольга Полякова 
лупӑс, ай кєр тыӑщ 23-
мит хӑт вўш эвӑт ыв 
рәпатнека Крым мўва 
рәпитты яңхсӑт, щӑта 
иса мир пӑты россий-
ской паспортӑт эщӑтсӑт.

Мария Краско щимӑщ 
айке тәс, вәщ тыӑщ 
1-мит хӑт вўш эвӑт 
Югра мўв хўваттыйн 
34 тӑхия єтут-пурмӑс 
ӑкӑтты тӑхи пўншсы. 
Оӑңмит апӑт мӑр 
нясоткєм кила єтут, 

67 пурмӑс па мєт мо-
сты 150 ут ӑкӑтсы. 38 
украинец хуята 138 кила 
єтут, 124 пурмӑс па 53 
мєт мосты утӑт мӑсыйт.

Светлана Лотова ай тәс, 
муйкєм арат вух «Пере-
селение соотечествен-
ников» нємпи поступ-
сы хўват мӑнӑс, щит 25 

миллион шойт вух эвӑт 
тәп и миллион хәтсот 
шойт вух хутӑсы.  Тыв 
юхтум украинцӑт вәты 
щира паспорт нєпекн 
пос тӑйӑт ки, ывеа 
вәты пӑты 25 щурӑс 
шойт сухуптӑты питы.  

Людмила 
ШУЛЬГИНА

ўв путрӑ эвӑт уша 
йис, муйсӑр кәщайт вев-
тама рәпитӑт.

Евгений Владимиро-
вич ясӑң щирн, тӑм о 
шәп мӑр ыв 1756 тӑхи 
нух вантсӑт па 5506 вев-
там вєр вәйтсӑт. 1144 
кәща ёх хәс вет мутас 
миллион вухн пунсы, щит 
хәт пўш аршӑк тәня о 
киньщи. 

Мєт ар нўша тыӑщ 
вух сухуптӑты вєрн вә. 
Инспекция рәпатнекӑт 
унтасн арсыр тӑхетн 
1710 рәпатнека  тыӑщ 

Рәпата мӑты кәщайт оӑңӑн 
путӑр мӑнӑс

Щи оӑңӑн вәщ тыӑщ 
4-митн «Югра» нємпи округев 
хўваттыйн айкеӑт ӑкӑтты 
тӑхийн вәйтантупсы вәс. 
Тӑмхӑт щив округев рәпата 
авӑты вєр тәты госинспекция 
кәща хә Евгений Владимирович 
Кривобоков юхтыӑс.

вух сухуптӑсы, ияха ки 
ўңӑтты, щит 53 мил-
лион мутас шойт вух. 
Нягань вошӑң «Сибэ-
котех» па «Мегион-
ской сервисной компа-
ния» тӑхи кәщайңӑна 
ветхущъяңкєм миллион 
шойт вух рәпатнекӑта 
сухуптӑты мос.

Мирхот пурайн айке 
тәсы, муйкєм арат хуят 
рәпатайн авӑрт кӑши-
мәш тӑйты питӑс. Тӑм о 
шәп мӑр рәпатайн 12 хуят 
ӑнтәма йис, щи тумпийн 
39 хуят авӑрт кӑши-

мәшн юхӑтсы.
Мєт ар рәпитты хуят 

шәк вантӑт, щит хотӑт 
омӑсты тӑхет хущи – 
949, тынєсты вєрн – 730, 
тухӑң, тўтӑң хопӑтн, ма-
шинайт яңхты -  590, мўв 
ипи питы вуй вўты – 548, 
вәнтӑты вєр тәты – 499, 
мир ямӑты – 214 па мўв 
хӑри рәпата вєр тәты – 34. 
Вантэ, кәщайт ӑңхаӑт 
шим рәпатнекӑт тӑйман 
ар вух ёша хоумтты. 

В ә й т а н т у п с ы й н 
путӑртсы, тӑм ванӑн 
рўтьщӑты тӑхета яңхты 
оӑңӑн поступсы 2006-
мит о щирн эщӑтсы. 
Щӑта хӑншман вәс, кәщая 
мос кӑт о мӑр ипўш 
рәпатнека рўтьщӑты 
тӑхия яңхты пӑты вух 
сухуптӑты.

Вантэ, йиуп поступ-
сыйн хӑншман вәс, хуты 

кәщайта мос нємасыя 
нєпекн хӑншты, ән 
яңхты вєр пӑты вух 
сухуптӑты.  Тәп итәх 
ыв саттэа вєр тӑйты 
кәщайт нәмӑссӑт, щимӑщ 
нєпек ӑнтәм, щирн яңхты 
вєр пӑты вух сухуптӑты 
ӑн мос. Интӑм арсыр 
рәпата мӑты кәщайта 
мос кӑт о мӑр ипўш 
рәпатнекӑта рўтьщӑты 
тӑхета яңхты пӑты вух 
сухуптӑты.   

В ә й т а н т у п с ы й н 
путӑртсы, итәх хӑннєхә 
рәпатаен ювра вєр 
мутшама юпийн инспек-
ция кәщая ай павтӑс ки, 
ўв кәщайн йира мӑнты 
парты. Щирн инспекция 
ёх щимӑщ хӑннєхәя сут 
мухты вєрит нётты.

Людмила 
СПИРЯКОВА

Щит «Мань ускве» («Ай вошие») 
нємпи рўтьщӑты хӑр, «Тўтые» як-
ты-ариты тӑхи ар о мӑр кәщая 
вәум нє Маргарита Рябова па 
вухаь ясӑңа вәнтӑты нє Лариса 
Карпенко. Мос лупты, тӑм премия 
ёша хоумтты вєритӑт щи хуятӑт, 
хуйтӑт округ шуши мир культу-
ра авӑман тӑйӑт па еы тәӑт.

Поступсыйн хӑншман, хуты 
рўтьщӑты хӑр ёха 200 щурӑс шойт, 
имєңӑна – 75 щурӑс шойт вух мӑы.

Комиссия  хуща шуши мир  
нєпекӑң 15 хуят ӑңман вәс.

Премия хоумтум ёх оӑңӑн 
путӑртты ки, Лариса Николаев-
на Карпенко хўвн Мастар район 
Нижне-Нарыкарской ӑшколайн 
няврємӑта вухаь ясӑң па Увӑс 
мир литература тә. Щи тумпийн  
ўв пушхиет арсыр хурамӑң сӑкӑң, 
тунты пурмӑсӑт вєрты, ёнтӑсты 
вәнтӑ. Рәт ясӑң вәнтӑты щира 
нєпекӑт хӑншӑ. Тәса рәпитма 

Ю.Н. Шесталов нємпи премия 
ёша хоумтум ёх

Лыпӑт тыӑщ 27-митн округ правительства мирхот пурайн 
уша йис, хуйтӑт тӑм 2014-мит он Ю.Н. Шесталов нємпи 
премия ёша хоумтсӑт. Щи поступсыя округ кәща нє Н. 
Комарова ёш пос пунӑс.

пӑты арсыр ишӑкты нєпекӑт тӑй. 
«Учитель года» па «Ёмвош округ 
рәт ясӑңа па литературая вәнтӑты 
хуят» кӑсупсэңӑнӑн кӑсӑс.  

Маргарита Фёдоровна Рябова 
1996-мит он Нуви сӑңхум район 
Ваньщавӑт кәртӑн «Тўтые» якты-
ариты тӑхи эщӑтӑс. ўв вәнтум 
эвет-пухӑт еы «Хӑт» нємпи Ас-
угорской театрӑн па арсыр якты-
ариты тӑхетн рәпитты питсӑт.

Хәс о юхы 1994-мит он 
Ясунт кәртӑн няврємӑт пӑты 
«Мань ускве» («Ай вошие») нємпи 
рўтьщӑты хӑр вєрсы. Щи оӑт 
мӑр щӑта кӑт щурӑскєм няврєм 
рўтьщӑс. Ӑнтә тәп Россия мўвев 
эвӑт, па хон пєлӑк мўвӑт эвӑт 
эвет-пухӑт ищи мойңа юхтыйсӑт.

Щи оӑңӑн вәятн:  Ю.Н. Шеста-
лов нємпи премия 2012-мит о вўш 
эвӑт мєт апрӑңа шуши мир куль-
тура, ясӑң авӑман тӑйты па еы 
тәты ёха мӑты питсы.  Хӑннєхәя 75 
щурӑс, культураев тәты тӑхи ёха 200 
щурӑс шойт вух мойӑы.

Хӑнты ясӑңа тулмӑщтӑс 
Людмила СПИРЯКОВА

Маргарита Рябова

Мўвтє кӑсупсыя па хон пєлак 
хәумъяң мўв эвӑт пӑы па пӑ 
мәшӑт тӑйты нясот ветъяңкєм 
ӛрӑщты хӑннєхә юхӑт. Ӑктӑщум 
спортсменӑт Югра мўвн нясыр 
щирн: керлинг, хоккей, сноуборд па 
ухн кӑсты питӑт. Щи тумпийн Че-
лябинской областьн Магнитогорск 
вошн кев хўват ухн хӑтӑтьяты 
кӑсупсы эщӑты. 

Мос ястӑты, мєт оӑңмит пўш 
Россия мўвн ипуяң хәум вуаң 
кӑсупсы эщӑты. Олимпийской, 
Паралимпийской кӑсупсэңӑн 
етшӑсңӑн, интӑм Сурдлимпий-
ской кӑсупсы эщӑты. Щит пӑты 
нємасыя тўт ищи вущитты питы.

2015-митн Югра мўвн пӑ мәш 
тӑйты ёх мўвтє кӑсупсы вєры

Тӑм ванӑн Ёмвош «Югра» нємуп РИЦ хот йитн айке 
хӑншты па ӑкӑтты ёх округев хўваттыйн ӛрӑщты 
вєрӑт тәты департамент кәща хә Евгений Редькин па 
«ЮграМегаСпорт» тӑхи кәща ики Спартак Антоненков 
пиа вәйтантыйсӑт. Кәща икеңӑн ӑктӑщум хуятӑта айке 
вєрсаңӑн, хуты 2015-мит он Ёмвошн тӑ пурайн Мўвтє 
Сурдлимпийской кӑсупсы эщӑты.

Тӑм кӑсупсы посн хӑннєхә ёш 
кутӑр тўхӑң вой иты хӑншман вә. 
Вантэ, пӑ мәш тӑйты хуят тәп ёш 
посӑт хўват путӑртты па хәӑнтты 
уш тӑй. 

Арсыр вән кӑсупсэт иты во-
лонтерской рәпата такы авӑрт 
вәйтантупсэт эщӑтты. Щит пӑты 
тӑ кӑсупсыйн ӑшколайн, институтн 
вәнтыйты па арсыр оса тӑхет эвӑт 
хәумсот ветъяң айат ёх рәпитты 
питӑт. Па кӑши-мәш тӑйты ёх кинь-
ща пӑы хӑннєхә тәп ёш посӑт 
ясӑңӑн путӑртты вєритӑ. Щит пӑты 
волонторской ёха ёш посӑт ясӑң яма 
вәты мос. ыв пӑтэа лыпӑт хойты 
тыӑщн мўвтє ёш посӑтн путӑртты 

вєр вәнтӑты хӑр пўншы. 
Щи тумпийн Ёмвош хўваттыйн 

пӑ кӑши тӑйты хӑннєхуятӑт пӑты 
нємасыя нєпекӑт аймтӑт, ән 
ывеа кєн вәс вош па кӑсты хӑр 
хўват яңхты.

Российской ӛрӑщты ёх кўтн Югра 
мўв эвӑт ухн кӑсты Алексей Ерми-
лов, Степан Гришин, Анна Федулова 
питӑт, сноуборд нємпи утн - Мария 
Подорковски. 

Ирина САМСОНОВА

Ияха юхтум хӑн-
нєхуятӑт епийн «Центр 
медицинской профи-
лактики» кәща хә Васи-
лий Костин айке тәс па 
тӑмиты путӑртӑс:

– Тӑмхӑт кўш хоңхса 
тӑты хӑннєхә, кўш хоңхса 
ӑн тӑты хӑннєхә ищи 

Хоңхса таты вєр оӑңӑн
Вәщ тыӑщ оӑңмит хӑтӑн Ёмвошн 

РИЦ «Югра» тӑхийн айке ӑкӑтты ёх 
«Центр медицинской профилактики» 
кәща хә Василий Костин, округев 
Дума айат ёх парламент кәща хә 
Константин Репин па Югра мўв 
административной законодательства 
тӑхи кәща хә Роман Недыба пиа 
вәйтантыйсӑт па хоңхса тӑты вєрӑт 
оӑңӑн путрємӑсӑт.

кємӑн хоңхса пәсӑңӑн 
питыйт. Щит пӑта вєра 
ар хуят сурма пит. Щи 
вєр унтасн хӑннєхуятӑт 
сӑм муй турӑх мәшӑңа 
йиӑт па хўв иса ӑн па 
вәӑт.

ўв юпеӑн Югра мўв 
административной за-

конодательства тӑхи 
кәща хә Роман Недыба 
путӑртӑс:

– Тӑмхӑт Россия 
уватн кимит закон 
єтӑс, хута хӑншман вә, 
муйсӑр тӑхетн хуятӑт 
хоңхса тӑты вєритӑт 
па муйсӑр тӑхетн иса ӑн 
рӑх. Тухӑң муй тўтӑң 
хопӑтн па тўтӑң әхӑтн, 
няврємӑт вәнтӑты муй 
юнтты тӑхетн ищиты 
ӑн рӑх хоңхса тӑты. 
апкайн нын єваса 
хоңхса тыныты вєр тӑм 
щосн ищи шиваӑты ӑн 
вєритӑты. Тәп иньщӑсты 
вєритӑты: тыныа ыв 
хущеа хоңхса муй иса 

ӑнтәм.
Ювоӑңӑн округев 

Дума айат ёх парла-
мент кәща хә Констан-
тин Репин ясӑң тәс. ўв 
па тӑмиты путӑртӑс: 

– Тӑм ванӑн щимӑщ «О 
добровольных дружинах» 
закон округевн єтӑс, хута 
айат ёх тӑхет вєритӑт 
государственной тӑхетн 
рәпитты хуятӑта нёт-
ты, ән тӑм йисн ар-
сыр клубӑт па барӑт 
хущи шимӑшӑк хӑннєхә 
хоңхса тӑӑс, вещката 
рўтьщӑс па хуятӑта турӑс 
а вєрӑс.

Владимир ЕНОВ

Сырыя Ас-угорской 
айат ёх тӑхи кәща нє На-
дежда Богордаева мєт 
апрӑң па проект щирн 
сыр-сыр ям вєрӑт эщӑтты 
хуятӑта ишӑк нєпекӑт 
мойӑс. 

Щӑта тӑм тӑхия ўңты 
айат нє Алла Иштимиро-
ва-Посохова айке тәс, ху-
тыса Мордовия мўвн «Роль 
общественных организа-
ций в сохранении финно-
угорских языков и куль-
тур» нємпи вәнтӑты вєр 
эщӑтсы.

Щи юпийн ӑктӑщум 
а й  а т  ё х  к ў т э  н 

Айат ёх мирхот
Айат ёх емӑңхӑт епийн Ёмвошн 

Ас-угорской хӑнтэт па вухаят 
мирхота ӑктӑщийсӑт.

путӑртты питсӑт, муйсӑр 
вәйтантупсэт, мирхотӑт 
тӑм ванӑн эщӑтыйт. 
Щиты лыпӑт тыӑщн Тэк 
кәртӑн округев ай кәртӑт 
па вошӑт эвӑт няъяңкєм 
айат ёх ӑктӑщийӑт, 
ән кәртӑтн вәты ар-
сыр айат ёх авӑрт сурт 
оӑңӑн путӑр тәты па ияха 
нәмӑсты, муй щирн щитӑт 
тўңматты.

Еы «Молодёжной де-
сант» вєр оӑңӑн путӑр 
мӑнӑс. Ас-угорской айат 
ёх кәща ӑңкӑр нє Еле-
на Молданова ясңӑт эвӑт 
уша йис, хуты тӑм йиуп 

йисн вән пєлак мир проект 
нєпекӑтн вәӑт. Щит пӑты 
хўв тӑхийн, ай кәртӑтн 
вәты айат ёх щи вєра 
ищи мос вәнтӑты. Ямсы-
ева ывеа путӑртты, муй 
щирн проект нєпек тәса 
хӑншты, хутыса артӑщты 
ёха вантӑты па муй иты 
еы вух нєпекӑт кәщӑйта 
юхы мӑты. 

Щи юпийн «Междуна-
родные соревнования на 
кубок губернатора Югры 
по гребле на обласах» 
нємпи ай хопӑң кӑсупсы 
оӑңӑн путӑртсы. Тӑм 
пўш кӑсупсы вәщ тыӑщ 
4-6-мит хӑтӑтн Пойков-
ской вош «Моньщ» нємпи 
рўтьщӑты тӑхийн вєрыйт. 
Арсыр мирӑт тумпийн тыв 
па хон пєлак мўвӑт эвӑт 

мойң мир юхӑт. 
Лыпӑт тыӑщ 28-мит 

хӑт вўш эвӑт вәйт ор 
тыӑщ хәмит хӑт вәнты 
Тверской областян Сели-
гер мааң хонӑңӑн «Сели-
гер» нємпи вәйтӑнтупсы 
эщӑты. Тыв кашӑң о 
арсыр Россия мўв тӑхет 
эвӑт хәскєм щурӑс айат 
хӑннєхә юхӑт, ән кўтэн 
арсыр проект вєрӑт оӑңӑн 
путӑртты, йиуп әмӑщ 
вєрӑта вәнтӑты па уша 
павӑтты, муй щирн щи 
вєрӑт еы рәт тӑхийн 
тәты. Увӑс хуятўв эвӑт 
щив яң хӑннєхә мӑн.

Елена ВОЛКОВА
Хӑнты ясӑңа 

тулмащтӑс
Ирина САМСОНОВА

Шай яңьщман мин айкємн ўв 
вәупсэ оӑңӑн путӑртсумн. ўв 
путрӑ онитсӑэ щатщаще 
Даниил Васильевич Анемгуров 
оӑңӑн. Тӑм ухӑ вәтум пирӑщ 
хуят 1937-мит о вўш эвӑт1947-
мит о вәнты щӑрт тӑйтӑ пӑты 
кӑсна хотн омсӑс. Ӛр тӑймӑ па 
таксара вәмӑ пӑты ыа єтӑс 
па ар вошӑт па кәртӑт мухты кўрн 
юхи юхтуптыӑс. Щиты шәштӑ 
сӑты Егор Таратов солдат пиа 
вәйтантыӑс, щи айат хәйн нянь 
вўты нєпек пулн мӑсы. Мосӑң, тӑм 
айат пухие унтасн щатщаще 
ыа єтӑс. Ӛхӑт Егор тӑм ики Анна 
эвие имия тәсэ. ўв кӑсна хотн 
тәтьюм мӑрӑн вўы тащ имен 
па эвиан тӑйсыйт. Няврєма щи 
мӑр вой-хў ёша павӑтсӑт. ыв щи 
оӑтн шәк вантман вәсӑт, тәп аще 
юхтум юпийн яма вәты питсӑт. 

Федосья Даниловна ӑңкие 
шєңк тәса вухаь па сӑран ясӑңӑн 
путӑртӑс. ыв ӑңке па аще 
хущи апӑт няврєм єнумсӑт, тәп 

и апалнєңӑ ӑнтәма йис. Щи он 
рәт ёха поры вєрты сонтумӑсӑт. 
Федосья ӑңкиен ищи щив яңхты 
партсы. Щив ӑн ки мӑн, няврєма 
щи хуаӑт. Ӑңке мӑнтӑ епийн 
муты пӑты шєңк хоӑс. Ӛхӑт 
ўв ӑнтәма йис. Вантэ, ӑңке муй 
аще иса пурайн ияха яңхсӑңӑн. 
Аще имие вәтшумӑ юпийн 
хәум тыӑщ мӑр шєңк кӑшитӑс. 
Клавдия Васильевна упе пиа 
Ёмвошн вәнтыйсӑңӑн. ўв 
хотӑң ёха пиа 25 о Украи-
на мўвн вәс. 1997-мит он рәт 
мўвӑа юхтӑс па Няксимволь кәрта 
касӑсӑт.   ын икисӑңӑн хәум 
пушхие єнмӑтсӑңӑн. Кӑт пухңӑн 
Сўмӑтвошн рәпитӑңӑн. Сергей 
пух Тюмень вошн университет 
етшуптӑс па «Жизнь Югры» газе-
та єсӑты тӑхийн рәпитӑс. Интӑм 
хотӑң ёха пиа Ижма вошн 
вәӑт. Эвие путӑртӑ кӑт ясӑңӑн.

Клавдия Васильевна ар о кӑт 
ясӑңӑн хӑншӑ. «Луима сэрипос» 
газетая вухаь ясӑңӑн моньщӑт, 

йис путрӑт китый. «Многоликая 
Югра» книгая ар тулмащтӑс. ўв 
шуши мир кўтн рәпитӑ па арсыр 
әмӑщ вєрӑт эщӑт.

Раиса РЕШЕТНИКОВА

Вухаь ясӑң па вәупсы еы тә
И хӑт Сўмӑтвошн ма вухаь нє Клавдия Васильев-

на Койнова (Анемгурова) пиа вәтаңа йисум. Тӑм ими 
эвӑт сӑм ыпємӑн ям вәс.

Егор сєма питӑс 1984-
мит он Сўмӑтвошн 

Хў вепӑсуман вә
Хӑнты хә Егор Гындышев Сўмӑтвош район 

Пәкар кәртӑн хў вепӑсуман вә. ўв ясңӑ 
щирн, тӑм оӑтн Асн шимӑшӑк хў йис. Щит 
пӑты кәртӑң мир тыӑщ вухӑ шима йис.

хӑнты семьяйн. Ай пура 
оа иса Пәкӑрн мӑнсӑт. 

Аще Иван Константино-
вич Гындышев ищи хў 
вепӑсуман вәс, ӑңке 
– Анастасия Романов-
на – ин вәнты Пәкарн 
вә. Сыры оӑтн кўлупн 
рәпитӑс. 

Егор Тэк кәртӑн ня 
класс етшуптӑс, интер-
натн вәс. Щӑта аще 
ӑнтәма йис, ӑңкеа нёта-
сты мосӑс, щит пӑты ўв 
юхи мӑнӑс. Ар мис, ов 
тӑйсӑт, ыве авӑты 
мосӑс. Егор Наташа  
апщи тӑй. ўв икия 
мӑнӑс, кӑт няврєм тӑй. 
Интӑм ўв семьяй пиа 
Сўмӑтвошн вә. 

Н я  х у щ ъ я ң  о  а 
ювмӑн Егор хў па 
вой вепӑсӑты питӑс. 
ўң пурайн ӑңке-аще  
пиа турн эщӑтсӑт.  
Щ и т ы  а й  п у р а  
оа мӑнсӑт. 

Пәкар кәрт Вогулка 
юхан хонӑңӑн омӑс, 
мухаая вәнт. апка 
ӑнтәм. Щит пӑты кәртӑң 

ёх єтут әттыя Тэк  
кәрта тӑн буранӑтн, 
ўңӑн хопӑтн яңхӑт. 
Сўсн муй товийн ыв 
с ы р ы я ш ӑ к   є т у т ӑ т 
сопӑсӑӑт, вантэ, хән 
еңк ващ, щив яңхты щир 
ӑнтәм. Кәртӑн иса сот  
кєм хуят вә. Рәпитты 
т ӑ х и  ӑ н т ә м ,  щ и т 
пӑты иса мир вой-хў 
вепӑсуман, воньщу- 
мут, туӑх ӑкӑтман, 
мисӑт-овӑт єнмӑтман 
вәӑт. Кәрт пўңӑн 
лӑшкоп омӑсман вә. 
Вепӑсӑты ёх исӑт щив 
хў мӑӑт, еша тыӑщ  
вух ёша вўӑт.

Интӑм Егор Пәкар 
кәртӑн мисӑт пӑта йиуп 
хот омӑс, ешавә турн 
эщӑтты пурая йи. 
Кәртӑң мир пойкщӑӑт, 
ән тӑм ўңӑн аршӑк  
хў Асн ат вәс!

Надежда 
НОВЬЮХОВА    

ВӘЯТН ЩИ ОӐҢӐН

Тӑм кӑсупсы Йиңк Вәрт 
икия пойкщӑты емӑңхӑт 
пурайн эщӑты.

Округ кәща нє На-
талья Комарова вўща 
ясӑң путӑртман щиты 
лупӑс: «Хӑнты па вухаь 
мирңӑн щиты путӑртӑт: 
«Йиңка єсум хў юхы 
ӑн кӑтӑы». Тыв кашӑң 
он аршӑк хуят кӑсты 
юхтый, щирн кӑсупсы 
әмщашӑк мӑнты питӑс. 
Интӑм па финно-угрӑт 
кӑсты юхӑтсӑт».

Тӑм о вўш эвӑт мєт ай 
па мєт вәна пєлка ювум 
кӑсты хуятӑта округ гу-
бернатор эвӑт нємасыя 

Ай хопн кӑсупсы мўвтє          мир нєм тӑйты питӑс

Вәщ тыӑщ 5-6-мит хӑтӑтн 
Нефтеюганской район Пойковской вошн 
Горной юхан хўват 13-мит пўш Югра мўв 
губернатор Кубок ёша хоумтты пӑты 
хӑнты хопӑтн кӑсупсы мӑнӑс.  Тӑм он щи 
кӑсты вєр мўвтє мир нєм тӑйты питӑс, 
вантэ, тӑм он ӑнтә тәп округев па Россия 
вошӑт эвӑт кӑсты ёх юхтыйсӑт, па хон 
пєлӑк мўвӑт эвӑт мир ищи вәс. Щит 
Финляндия, Венгрия, Латвия па мєт ар – вет 
кӑсты хуят – Эстония мўв эвӑт юхтыйсӑт.

мойупсэт мойӑты пит-
сыйт. Интӑм мєт айңӑн – 
щит Урай вош эвӑт юхтум 
эви Ксения Карополо-
ва па Нижневартовской 
район эвӑт пух Фёдор 
Казанжи пирисыйңӑн. 
Мєт вәна пєлка ювум 
хуятңӑна - Сәрхан рай-
он эвӑт Мария Сенгепо-
ва па Нижневартовской 
район эвӑт Анатолий Ка-
уртаев пирисыйңӑн.

Щи юпийн хӑнтэт Йиңк 
Вәрт икия пойкщӑсӑт, 
ән иса мирӑт яма ат 
вәсӑт па ин тӑм кӑсупсы 
тәса ат мӑнӑс. Щи юпийн 
кӑсты оңитсы. 

Ай хопӑң кӑсупсы 
нясыр щирн эщӑтман 
вә: атэт и хуят, ипуяң 
кӑтңӑн, ипуяң хәум 
хуят хопн па щӑта ияха и 
артӑн хәрӑң хуятӑт кӑссӑт. 

Мєт сыры ияха вўшсӑт, 
щи юпийн арсыр коман-
дайт ёх кӑссӑт.

Кимит хӑтӑн аӑң-
сахӑт мєт сыры атэт 
и хуят, щӑта ипуяң 
кӑтңӑн па щӑта ияха 
хәум па ня хуят ай 
хопӑтн пӑстыя вўшсӑт.

Мос ястӑты, тӑм о 
ай хопӑтн 23 команда ёх 
вәс, ияха ўңӑтты ки  - 
щит кӑтсоткєм кӑсты хуят 
юхтыӑс .  

Мўңева, «Хӑнты ясӑң» 
па «Луима сэрипос» 
газетайңӑнӑн рәпитты 
ёха, мєт әмӑщ, хуты мўң 
айкеӑт ӑкӑтты ёхўв ищи 
хӑнты хопӑтн кӑссӑт, щит 
ух редактор нєңев Раи-
са Решетникова, айкеӑт 
ӑкӑтты хуятңӑўв – Вла-
димир Енов па Улья-
на Данило хоттє ёха 
пиа. ыв щиты лупсӑт: 
«Мўң, вантэ, хуыева 
Увӑс хӑнтэт, еша пасыр 
ай хопӑт тӑйўв, щирн 
хӑт єтты пєлӑк хӑнтэт 
пиа еша авӑртшӑк 
кӑсты вәс. Тәп ям, хуты 
кӑсты оңитсўв, еы пӑ-
стыя яңхты вәнтыйты 
питўв па, мосӑң, хәнты 

ищимӑщ кӑсупсыйн нух 
питўв».

Тӑм кӑсупсыйн ай 
хопӑтн мєт пӑстыя Неф-
теюганской район эвӑт 
ёх вўшсӑт, кимит тӑхия 
Нижневартовской рай-
он ёх па хәмит тӑхия 
Сәрхан район кӑсты ёх 
питсӑт.

Ай хопӑтн  кӑсты 
хӑтңӑн мӑр хӑнты мир 
«Ню тахли» («Ню 
веты») хӑр мӑнӑс. Щӑта 
ӑнтә тәп увӑс пухӑт, икет 
кўлащсӑт, па хон пєлӑк 
эвӑт юхтум хуятӑт ищи 
ӛра аьсӑт. Вантэ, ыв 
кӑт-хәум хӑт мӑр уша 
вєрсӑт, вәнтыйсӑт, муй 
щирн тәса шуши мир 
иты кўлащты мос. Тӑм 
кӑсупсыйн Алексей Пур-
тов мєт ӛрӑң вәс.

Кӑсупсы хӑтӑтн рўщ 
мир Иван Купала нємпи 
емӑңхӑт па постӑсы.

Емӑңхӑт пурайн уша 
йис, арсыр мирӑт кўтєн 
әхсӑңа вәты вєритӑт. 
Вантэ, па хон пєлӑк мўвӑт 
эвӑт юхтум ёх хӑнты па 
рўщ мирңӑн культура 
оӑңӑн уша вєрсӑт.

Александр 
ВЬЮТКИН ясңӑт 

щирн хӑншӑс 
Людмила 

СПИРЯКОВА

Вутӑң па хумпӑң Ас киман вәты хӑнтэт 
пасыр ай хопӑтн яңхӑт. Щитӑт хәум сохӑ 
эвӑт вєрыйт па єрн ияха пўштӑыйт па 
аюмтыйт. Хӑт єтты пєлӑк хӑнтэт ай хопа 
нӛмар юх эвӑт вєрыйт, щирн щи утн тәп 
ай юханӑт па ващ пусӑт хўват яңхты рӑх.

Ай хопн кӑсупсы мўвтє          мир нєм тӑйты питӑс

Александр Вьюткин вєрум хурӑт

 Мос ястӑты, тӑмӑщ 
мирхот кимит пўш 
эщӑтсы, оӑңмит ут 
тәня ўңӑн Нуви сӑңхум 
район Ваньщавӑт кәртӑн 
вєрӑнтсы. Вәйтантупсы 
Ёмвош округев «Югра 
ыңуптӑты» оса тӑхи ёх, 
Сўмӑтвош район ищимӑщ 
тӑхи хуятӑт, Сўмӑтвош 
район кәщӑйт, ООО «Лу-
койл – Западная Сибирь» 
па Тэк кәртӑң ёх унтасн 
эщӑтсы.

Тӑм пўш Тэка Ёмвош 
округев айат ёх тум-
пийн «Югра ыңуптӑты» 
тӑхи ёх кәща ӑңкӑр 
нє Людмила Алферова, 
Сәрхан вош эвӑт щи 
тӑхи нётӑсты нє Вален-
тина Шадрина, Сўмӑтвош 
эвӑт Любовь Кашлато-
ва, «Хӑнты ясӑң» па «Лу-

Округн вәты айат ёх            Тэкн ӑктӑщийсӑт
Лыпӑт тыӑщ 27-29-мит хӑтӑтн Сўмӑтвош 

район хурамӑң Ай Ас хонӑңӑн омӑсты Тэк 
кәртӑн айат ёх емӑңхӑт постӑсӑт. Кәртӑң 
мир киньща тыв Сўмӑтвош, Нуви сӑңхум, 
Мастар, Ёмвош па Сәрхан районӑт эвӑт 
няъяңкєм айат хуят юхтыӑс. ыв ияха 
сыр-сыр вєрӑт оӑңӑн путӑртсӑт, арсыр 
нўшайт тўңматсӑт па уша павӑтсӑт, муй щирн 
айат ёха еы вәты, ән йис культураев, 
рәт ясңев ат вәс.

има сэрипос» газетайңӑн 
ух редактор Раиса Ре-
шетникова, Ас-угорской 
айат ёх тӑхи ӛрӑщты 
вєрӑт тәты хә Руслан Бо-
гордаев па Сўмӑтвошӑң 
«Ма мўвєм», Нуви сӑңхум 
вошӑң «Увӑс хурамӑт» па 
Ёмвош «ыӑң союмн» 
рәпитты па вәнтыйты 
арӑң-якӑң ёх.

27-мит хӑтӑн аӑңсӑты 
апӑт щос кємн Тэк мўва 
«Метеор» нємпи тўтӑң хоп 
хойс. Мойңа юхтум айат 
мир ещат Тэкӑң хуятӑт 
нянь, су, воньщумут па 
нохӑр сєм пиа єтсӑт. Щи 
юпийн Тэк ӑшкола кәща 
нє Светлана Токушева 
ывеа кәртӑң хотӑт, 
тӑхет, вош хулэт вантӑс 
па кәртӑң вәупсы оӑңӑн 
айке тәс.



9 Х Я 25.07.
2014 №14ШУШИ МИРЕВ КУЛЬТ УРА

Округн вәты айат ёх            Тэкн ӑктӑщийсӑт
Щи юпийн йиуп ин-

тернат-ясли хотн «Буду-
щее Югры в руках мо-
лодежи» нємпи мирхот 
вєрӑнтсы. Сырыя кашӑң 
хӑннєхә ўв оңен айке 
тәс па путӑртӑс, муй щирн 
ўв кәртӑн, вошӑн 
айат оса тӑхи ёх рәпата 
тә. Щӑта ӑктӑщум мир 
кәртӑтн вәты айат ёх 
нўшайт нух вантсӑт. Ван-
тэ, кашӑң кәртӑн арсыр 
авӑрт суртӑт вәӑт, 
тәп щитӑт нємхуятн ӑн 
тўңматыйт. Щиты Тэкн 
Ай Ас юхан хонӑң кӑрӑщ 
рўва кашӑң о яң-хәс 
мєтра и нийы, тәх 
кәртӑтн йис культура 
вєрӑт тәты тӑхет омӑсты 
мос. Щӑта аршӑк якты 
хӑрӑт, вәнтӑты вєрӑт, 
ўңтупсэт эщӑтты. ән 
щӑта айат хуятӑт ат 
вәнтӑсыйт, муй щирн 
нарӑсты юхӑтн юнтты, 
хутыса тәса якты, ариты 
па па йис вєрӑт еы тәты.

Еы кәртӑң па мойңа 
юхтум мир пӑты сыр-
сыр увӑс мир кӑсупсэт 
вєрӑнтсыйт. Хуятӑт хәум 
пўш щирн наврупсыйн 
кӑссӑт, ке тасӑт, әхӑ 
шәпи навӑртсӑт па па 
щирн кўтэн кӑссӑт. Щи 
тухӑпи мойңа юхтум ёх 
Тэк хуятӑт пиа волейбол 
юнтупсыйн юнтсӑт.

Кимит хӑтӑн аӑңсаты 
кәртӑң па мойңа юх-
тум хуятӑт емӑң упас 
киман поры вєрсӑт: шай, 

хошум йиңк кавӑртсӑт, 
арсыр єтутӑт пӑсана 
пунсӑт. ыв пойкщӑсӑт, 
ән хурамӑң Ас хонӑңӑн 
омӑсты кәртыев еы 
ат вәс, Асн па вәнтӑн ар 
вой-хў ат павӑтсӑт, мир 
хоттє ёха пиа уяңа па 
тӑаңа ат вәсӑт.

Щи юпийн вуаң 
кәртӑң хӑрн арӑң-якӑң 
етнхот пўншсы. Тӑта  
Сўмӑтвош, Нуви сӑңхум 
вош, Ёмвош па Тэкӑң ари-
ты-якты ёх мойң хуятӑт 
ещат әмӑщ арӑт, якӑт, 
ущхуь утӑт, йис па йипа 
щирн ёнтум шуши мир 
әмӑтсухӑт вантӑсӑт. 
«Югра ыңуптӑты» тӑхи 
кәща ӑңкӑр нє Людми-
ла Алферова емӑңхӑт 
пӑты кәртӑң мира ар 
хошум ясӑң лупӑс па 
рәпата пєа апрӑң ёха, 
увӑс йис вєрӑт еы тәты 

хӑннєхуята мойупсэт па 
ишӑк нєпекӑт катуптӑс.

Тӑмӑщ мирхот нємасыя 
эщӑты, ән айат ёх 
ыв кўтэн вәтаңа ат 
йисӑт, ән рәт мир куль-
тура, рәт ясӑң яма па 
сӑмӑңа ат тӑйсӑт. Мосӑң, 
хәнты пурайн и кәрт 

эвӑт юхтум айат нє 
па па тӑхи эвӑт юхтум 
айат хә ияха рӑхӑңӑн 
па семьяяңа йиңӑн!

Ирина САМСОНОВА

И. САМСОНОВА па А. 
НАХРАЧЕВ вєрум хурӑт

Щи вєр пӑты ыв Ём-
вош округев вошӑт па 
кәртӑт эвӑт йис вєрӑт 
яма вәты хӑннєхуятӑт 
вохсӑт, ән мойң ёх увӑс 
мир хот ыпийн вәты 
сыр-сыр пурмӑсӑт вєрты 
вәнтӑты. 

Оӑңмит хӑтӑн «То-
рум Маа» йиуп вән хотн, 
мӑта ут «Югорской до-
лина» нємпи тӑхийн вә, 
тӑта рәпитты хуятӑт, 
хӑнты мир учёнойт, увӑс 
мир йис вєрӑт яма вәты 
хӑннєхуятӑт па айат ёх 
шуши мир хот ыпийн 
вәты сыр-сыр пурмӑсӑт 
оӑңӑн нєпекӑт ўңӑтсӑт. 

Еы рәпитты хӑтӑтн 
сыстам ы шивн ӑктӑщум 
хӑннєхуятӑт тунты, юх па 
сух эвӑт айшӑк па вәншӑк 
пурмӑсӑт вєрты па ёнтты 
пиньщӑсӑт. Ня хӑт мӑр 
мойң ёх камн рәпитсӑт, 
щӑта ювоӑңӑн хӑтӑтн 
вєрум хәумъяң мутас 
пурмӑсӑт «Торум Маа» 
тӑхия мойӑсӑ. Итәх 
йис вєрӑт яма вәты хуятӑт 
пиа ма путрємӑсум.

«Торум Маа» пурмӑс 
ӑкатты па шавиты хотн 
рәпитты хә Вячеслав 
Кондин: 

– Ма тӑта нохӑр юх 
эвӑт сохӑ вєрум. 
Щимӑщ юх сохӑт вўы 
авӑты ёх хущи вәсӑт. 

Йис пурайн, хән ащи 
эвие икия мӑэ, мєт 
оӑң ўвеа щимӑщ юх 
сох вєрсӑэ, ән эве 
па хоттє ёха мӑнтӑн 
ёнтӑсты вєр яма ат тӑйс. 
Юх сох ким хўват 
хӑншийн пуныйсы.

Сәрхан район Угут 
кәрт эвӑт юхтум хӑнты 
ими Альбина Ярсомова: 

– Ма ӑктӑщум мира 
вантӑум, муй щирн 
йисн нюлхи кар эвӑт 
х у ш а п ӑ т  в є р с ы й т. 
Мухӑт вәнта яңхсўв, 
ән нюлхи кар хурты па 
лём нувиет сопаса вєрты. 
Вантэ, нюлхи хушап тәп 
йиуп кар эвӑт вєрты 
мос. Сырыя лём нуви-
ет сыстамўв. Щӑта нюл-
хи кар хән еша нух сор 
– утыет ияха ёнтыйт, 
ыпе тунтыйн пуны. И 
хушапа апӑт нувие мӑн: 
вет нуви, кӑт питы, ән 
хӑнши мєт хурамӑңа ат 
тывӑс. Имет пӑты еңта 
хушап ёнтсы, ыв щӑта 
ёнтӑсты вєр пӑты сыр-
сыр пурмӑсӑт тӑйсӑт. 
Икет пӑты лакащӑң ут, 
вой-хў вепӑсӑты 
щуңкӑт: пӑтрәнӑт, сэя па 
па утӑт щив пуныйсыйт. 
Нәмєм, аңкаңкєм әмӑщ 
путӑр путӑртыӑс. Ма 
ӑңкєм, хән икия мӑнты 
вўша йис, аще-ӑңке 

Йис пурмӑсӑт вєрты                вәнтӑсыйт
Лыпӑт тыӑщ 16-20-мит хӑтӑтн Ёмвошн 

«Торум Маа» йис пурмӑсӑт ӑкӑтты па шавиты 
тӑхийн рәпитты хуятӑт «Шуши мир хот ыпийн 
вәты пурмӑсӑт» нємпи вәйтантупсы эщӑтсӑт. 

ўве ӑн єсӑсӑңӑн. 
Щӑта ӑңкєм хут пєы 
вәшӑс. ўв тӑаң хӑт 
авӑсы, етная йис – 
ӑңкєм ищи ӑнтәм. Роман 
аңкаңкєм ястӑс: «Я щи, 
эвӑн икия мӑнӑс – нюл-
хи хушапие юн ӑнтәм». 
Вантэ, тӑм хушапн кашӑң 
нє ўв ёнтӑсты ута 
тӑйс. Щиты хушап хўват 
аңкаңкєм уша павтӑс, 
хуты хинє машьяя икия 
мӑнӑс. Щиты щи вәс. 
Айтєн ма вантсум, муй 
щирн вән хуятӑт щи 
хушапӑт ёнтӑт. Сырыя 
мўң ӑңкева тәп кар хур-
ты нётсўв. Щӑта ӑңки 
пєа вантман айтыева 
хушапиет ёнтты питсўв. 
Щи пура вўш эвӑт ма кар 
эвӑт сыр-сыр хушапӑт 
вєрты хошум.

Сўмӑтвош район Ху-
румпауль кәртӑн вәты 
вәна пєлка ювум ики Ру-
дольф Меров: 

– Мўң хӑнты па вухаь 
пӑсан вєрўв. Щимӑщ 
пӑсан увӑс мирўв юрн 
хотӑтн муй павӑрт хотӑтн 
тӑйсӑт. Сырыя вәнши юх 
сохӑт эщӑтўв, яма 
сыстамўв, ән ыв 
пайы ат йисӑт. Щӑта 
сохӑт ияха хәнтўв. Мос 
ястӑты, щимӑщ пӑсан 
карўңкы вєрсы. Йис 
пурайн сәх хў эвӑт айм 
вєрсы. Хў эвӑт пув 
нух вўсы, яма сорӑтсы, 
щӑта йиңкӑн устӑсы 
па щи айм етшӑс. Щимӑщ 
айм вєра так вәс. Мўң 
интӑм ищи карўңкы 
пӑсан вєрўв. Тәп йис айм 
киньща пасыр айманӑн 
рәпитўв. 

Ёмвошн вәты апрӑң 
па вєрӑң хӑнты ими Люд-
мила Зубакина: 

– Ма тыв хӑнты хӑшап 
ёнтты вохсыюм. Щит 
хӑнты хӑшап иса вєнш 
пиа: кўр оӑң, ух оӑң, 
шӑнш пиа, ўңкӑт, 
хӑшап аңӑ пиа. Иса 
муй иты вән хуятам 
йисн ёнтыйсӑт, ма щиты 
щи тӑта айат ёх ёнт-
ты вәнтӑум. Айтєн 
ма щащєм, ӑңкєм пиа 
щимӑщ хӑшапн усум. 

Ӛхӑтшӑк щи хӑшапӑт  
ёнтты ывеа нётсўв. 
Вантэ, мўң вән хоттє 
ёхн вәсўв, щит пӑты ар 
хӑшап мос. ўң пурайн 
кўш турн хӑра, кўш вой-
хў вепӑсӑты яңхты 
иса хӑшап мос.  Ӑңкєм-
ащєм турн хӑра мӑнӑт 
ма па няврємӑт пиа 
юн хӑщум. ыве 
апӑтты, мис пәсты, ош 
йиңкӑн яньщтӑты, васы 
сәхӑтты, хў няхӑсты – 
рәпата тєыева. Пєңайт 
ищи тєыева! Щиты щи 
вәсўв. Интӑм ёнтӑсты 
нєңам пєа вантыйум, 
ыв яма ай юн ёнтӑт. 
Интупӑт ямӑт, ёнтӑсты 
уйт тӑйӑт. Нәмӑсум, 
ям хӑшапӑт тывӑт.

Яков Тарлин: 
– Ма тӑта хў, нюхи 

пунты юх ан вєрты 
вўтщийум. Хошум 
йиңк хонтыйн хўа, 
нюхиа тыв щи пуныйт. 
Вантэ, йисн ар ан ӑн 
тӑйсӑт. Ай ёха и пӑсана 
омсаӑт па и вән ан 
эвӑт хуыева щи єӑт. 
Ӑ нәма – тарматса! 
Тӑм ан ма нохӑр юх эвӑт 
вєрум. Интӑм ыпе нух 
вәшумєм, щӑта пун 
шўка нух вўам, апа, 
яма тыв. Сыры, вантэ, 
ыпи ут эщӑтум, щӑта 
тәп тӑмиа сэвӑртты 
питум. Вантэ, юх сох 
еша сорты питӑс, еша вә 
па сӑты вєрит. Щи пӑты 
тєрмаӑум. Нємасыя 
п у р м ӑ с  ӑ н  т ӑ й  ў в , 
щит пӑты тӑмӑщ рўщ 
щўңкӑн айкємн эваса  
щи вєрум. Катра, вантэ, 
йис хӑнтэт нємасыя карты 
щўңкӑт тӑйсӑт. Щи пӑты 
пурмӑса яма тывсӑт, 
рўщ щирн «отшлифован-
ные». Тӑмӑщ карты пиа 
хән рәпитсӑт? Ямсыева 
нух нюхарман, нух воши-
ман яма вєрантсӑт. Мўң  
па интӑм щиты щи вєрўв. 
Вантэ, ай ёхўв ищипа 
вәнтӑты мос. Мӑнєма 
әмӑщ, тыв и эви па юхтӑс, 
ястӑ: «Ма па юх ан вєрты 
вўтщийум». Щирн ин 
ма ўвеа вантӑум, муй 
иты вєрты мос. ыпе ки 

ӑңха, а нәма муты 
вєрты вәнтый. 

Россия мўв народной 
мастер, ар о мӑр «То-
рум Маа» тӑхийн рәпитты 
ими Зоя Лозямова: 

– Ма тӑта вантӑсум, 
муй щирн имет сыры 
оӑтн ухшамӑт ёнтсӑт. 
Вантэ, кашӑң нєңа муй 
вўрн ўвеа ухшам мос, 
ўв щиты щи ухшам 
ёнтсӑэ. Муйсӑр сух 
тӑй, щимӑщ щирн щи 
ваньщсӑэ. Хуты ёнтӑэ, 
щиты щи тыв. Ух пӑт ай 
ки – кӑтпўш сыатӑэ, 
ух пӑт вәншӑк ки – ипўш 
сыатӑэ. Катра пурайн 
сух ар хән вәс? Русыа па 
советской лащ юхтум пу-
райн, колхозӑт вєрум пу-
райн ёнтты питсыйт.

Исторической наукайт 
доктор, Томской уни-
верситетн рәпитты ими, 
интӑм Санкт-Петербург 
вошн вәты хӑннєхә На-
дежда Лукина: 

– Ма мєт оӑң щимӑщ 
вєрӑң ўңтупсыя юхӑтсум. 
25 о юхы, хән «Торум 
Маа» йис пурмӑсӑт ӑкӑтты 
па шавиты тӑхи пўншсы, 
щимӑщ вәйтантупсэт ӑн 
эщӑтыйсыйт. Тӑмхӑт 
15-мит семинар вєры. 
Нәмӑсум, щит шєңк ям 
па мосты вєр. Мӑнєма 
әмӑщ, хуты айат ёх йис 
культура вєрӑта сӑман 
тӑыйт, ху ты ыв 
ӑңхаӑт ёшан арсыр 
пурмӑсӑт вєрты. Тӑмхӑт 
ма тӑта ӑнтә тәп увӑс мир 
айат ёх шиваӑсум, па 
хуятӑта ищи әмӑщ шуши 
мир культура вєрӑт. Щит 
шєңк ям! Вантэ, «То-

рум Маа» хот щи мурт 
хурамӑң тӑхийн омӑссы, 
кашӑң хӑннєхәя әмӑщ 
тыв ўңємӑты па вант-
ты, муй щирн йис пу-
райн тӑм мўвн мир вәс. 
Щи тумпийн, мӑнєма 
әмӑщ вәс оӑңмит хӑтӑн 
ўңтупсэт хәӑнтты. Ям, 
хуты нєпекӑт хӑншум 
хуятӑт вәйтантупсы 
епийн сыр-сыр науч-
ной киникайт ўңӑтсӑт, 
щит пӑты йис культу-
ра вєрӑт ыв научной 
щирн вантсӑт. Щит шєңк 
ям! Щӑта мӑнєма әмӑщ 
вәс, ўңтупсыйн иса 
арсыр йис вєрӑт, сыр-
сыр пурмӑсӑт оӑңӑн 
хәӑнтты. Щи тумпийн 
әмӑщ, хуты тыв Югра мўв 
ай кәртӑт эвӑт йис вєрӑт 
яма вәты хуятӑт вох- 
сыйт. Ай вошӑтн вәты 
йис вєрӑт яма вәты  
хуятӑт пиа ищипа 
рәпитты мос, тәп ыв 
пиэа вантман айат ёх 
увӑс мўв культура вєрӑт 
вәнтӑӑт.

Вәйтантупсы сух-
нум юпийн кашӑң йис 
вєрӑт яма вәты хуятӑт 
па ыв вәнтум ёх ишӑк 
нєпекӑтн мойӑсыйт. 
Щи юпийн ӑктӑщум мир 
ещат Венгрия мўв эвӑт 
юхтум нєңңӑн Нори па 
Юдит арӑң па нарӑсты 
якхот вантӑсӑт. Тӑм 
упеңӑн мадьяр мир йис 
арӑт па нарӑсты сыйт яма 
вәаңӑн.

Ирина 
САМСОНОВА

Йис пурмӑсӑт вєрты                вәнтӑсыйт

– Мария Ивановна, 
муйсӑр айкеӑт нӑң ра-
дива хўват вєрӑн па 
муй оӑңӑн щӑта рәт 
мир ёхана путӑртӑн?

– Хән ма мєт оӑң пўш 
1994-мит он округев ра-
дивая рәпитты юхӑтсум, 
щи пурайн Ямал мўв 
сӑранӑт ясӑңӑн путӑртты 
питсум. Щит, вантэ, ӑнтә 
щи сӑран ёхўв ясӑң, 
мӑта ёх Республика 
Коми хущи вәӑт. Щит 
иса па хурасуп диалект. 
Мосӑң, щи вєр пӑта итәх 
сӑран мир хӑннєхуятӑт, 
мӑта ёх юхи хӑщум 
оӑтн мўң Ямал мўвева 
юхӑтсӑт, ма эщӑтум 
радиопередачайам ӑн 
па хәӑнтсӑт. Хән па ыв 
ма путрупсєм уша ӑн 
вєрсӑт па тәп щиты ыв 
кўтєн лупсӑт: тӑм ӑнтә 
сӑран ими радива хўват 
путӑртӑ, тӑм иса па мир 
ясӑң. Ма рәт мир ёхамн 
шєңк сӑмӑңа тӑйты пит-
сыюм. Щиты, хән ма сыр-
сыр айкеӑт вєрсум, ыв 
мӑнєм иса тўңщирӑңа 
хәӑнтсӑт. Еша ӛхӑтшӑк 
ма Надым воша рәпатаем 
щирн китсыюм. Щӑта 
нємасыя вўы авӑты 
сӑран ёхн кӑншсыюм. 
Вантэ, ывеа әмӑщ вәс 
ма пиєма вәйтантыйты, 
арсыр мосты вєрӑт 
оӑңӑн путӑртты па 
йиуп айкеӑт хӑншты. 

– Тӑмхӑт нӑң айке 
кӑншмӑн рәпитӑн муй 
хӑншум киникайан 
оӑңӑн хурасӑң путӑр 
финно-угорской мирӑт 
писателята тӑйӑн?

– Ӑнтә. Ма рәпатаем 
щирн айке кӑншум 
па щи тумпийн, ясӑңӑн 
мӑыюм ки, щит айат 
ёх литератураев оӑңӑн 
па ямсыева путӑртум. 
Тӑмхӑт, вантэ, мўң арӑт-
моньщӑт па йис путрӑт 
оӑңӑн тӑта сыр-сыр 
айкеӑт тәўв: муй щирн 
щитӑт хурасӑңа кини-
каита нух хӑншты рӑх, 
ән єнумты няврємӑтн 
сӑмӑңа ат тӑйсыйт па ям-
сыева ат ўңӑтсыйт. Ма 
хәс о мӑр вўы авӑты 
сӑран ёх кўтн иса арсыр ар 
йис путрӑт муйт тэыева 
ӑкӑтты щир тӑйсум. Тәп 
щи арам-моньщам иса 
нємуты тӑхия эщӑтты 
ӑн вєритум. И пєлӑк 
эвӑт мўң Ямал мўв сӑран 
ёхўв кўтн редактора 
вәты хӑннєхә ӑн тӑйўв. 
Кимит пєлӑк  эвӑт 
сӑран ясңев советской 
ащ вәум пурайн тӑта 
ӑшколаитн муй училища-
итн иса ӑн па вәнтыйса. 
Щит пӑта мўң, кәртӑтн 
єнмум няврємӑт, коми-
ижемской путрупсы итәх 
ясңӑт иса юрємӑўв. Хән 
ма вўы тащӑтн айкеӑт 
радивая нух хӑншум, щи 
пурайн щимӑщ нумӑсн 
ю х ӑ т  ы ю м :  т ӑ м ӑ щ 
хурамӑң па тащӑң сӑран 
мирєв ясӑң, муй щирн 
еы тәты па ӑн юрємӑты. 
Имуты он ма нємасыя 
итәх моньщам пиа 
Коми мўва Сыктывкар 
воша яңхсум па щӑта 
вўтьщийсум щитӑт га-
зетаитн муй журнаӑтн 
єсӑты, ән ат ўңӑтсыйт 

па нух ат хӑншсыйт. Тәп 
щи сӑранӑтн ма ар о мӑр 
ияха ӑктум моньщам 
муй йис путӑрам уша 
павӑтты ӑн вєритсайт. 
ыв мӑнєма щиты лупсӑт, 
хуты тӑм ясңе иса юв-
рая мӑн па щит пӑта 
нємуты нєпека хӑншты 
ӑн вєритӑт. «Нӑң, – 
лупӑт, – сырыя щи йис 
путрӑт па арӑт рўщ ясӑңа 
ямсыева нух тулмащтӑн 
па щӑта мўң веьщи 
Коми мўв журналӑт хущи 
нӑң айкеӑн хӑншты 
питўв». Щит пӑта ма ыв 
хущеа муты хӑншты 
щир иса ӑн тӑйум. 

– Мария Ивановна, нӑң 
щирєнӑн, коми-ижем-
ской ясӑңӑн щитӑт тӑта  
хӑншты, апа, вєритӑн?

– Вєритум щи. Тәп 
тўңщирӑңа па хурасӑңа 
редактор хӑннєхә тӑкы  
моньщ муй па ар ищи-
па яма ӑн тыв. Вантэ, 
кашӑң атэт хуят тәрум 
эвӑт мутыйн ищи-
па мӑы: ма моньщ яма 
хӑншты ӑн  вєритум, 
атма – ӑн ӑңхаум. 
Щӑха арсыр хӑннєхуятӑт 
ма моньщам ямсые-
ва ўңӑтӑт па вевта-
ма хӑншум путӑр пӑта  
мӑнєма пәмащипа хән 
лупӑт. Щит пӑта щи 
эваса моньщам вєрты 
ӑн ӑңхаум. 

– Нӑң муты путрӑт 
сӑран мир оӑңӑн, апа, 
коми-ижемской ясӑңӑн 
хӑншӑн?

– Хӑншум щи. Тәп 
атэт щирн эщӑтум 
киника ӑн тӑйум. Ма 
нємасыя щимӑщ хурамӑң 
«Микул Вань» нємуп 
путӑр хӑншсум, хута 
кашӑң ўңӑтты хӑннєхә 
уша павӑтты вєрит, муй 
щирн и сӑран ики аь 
епийн ар няврємӑң хотн 
сєма питӑс, єнмӑс, вой-
хў вепӑсӑс, няврєма 
име пиа єнмӑтӑс, 
хотӑң войт тӑйс па иса 
вәупсы хўватн шєңк 
ар рәпитӑс. Щит, ван-
тэ, кашӑң щи пурайн 
сєма питум хӑннєхуятӑт 
вәты-хоты щирӑт. 
Тәп щи путрєм хущи ма 
ӑңхасум лупты айат 
ёхўва, муйсӑр вещкат 
па каркам хуятӑт тӑм 
увӑс мўвевн сырыя вәсӑт 
па ыв унтасэн тӑмхӑт 
мўң хуыева яма тӑм нуви  
тәрум ипийн вәўв. 
«Микул Вань» повесть ма 
сырыя коми-ижемской 
ясӑңӑн хӑншсєм. Ӛхӑт 
рўщ ясӑңа тулмащтӑсєм 
па щи юпийн веьщи 
Сыктывкар вошн вәты 
сӑранӑтн ыв ясңеа 
вєрсы па арсыр журналӑт 
хущи нух хӑншсы. Щи 
тумпийн вєритум ям-

Мир пӑта путрӑт хӑншӑ
Ас потты тыӑщ юхи хӑщум хӑтӑтн 

Пуңавӑт вошн Ямал мўвн финно-угор-
ской мир поэтӑт па писательт вуаң мир-
хот вєрсӑт. Щи пурайн ма шушия вәты 
сӑран мир пӑта киникайт хӑншты нє пиа 
вәйтантыйсум па путрємӑсум, хуты ўв 
щимӑщ ушӑн-сащӑн юхӑтсы па муйсӑр 
вєрӑт оӑңӑн арсыр әмӑщ путрӑт хӑншты 
вўянтӑс. Тӑм сӑран ими, Мария Иванов-
на Ёлтышева, хәс о мӑр ОГТРК «Ямал-Ре-
гион» радивайн рәпит па кашӑң хӑт мӑр 
рәт мир ясңӑн муй рўщ щирн айкеӑт 
округ уватн вєр. Щи оӑңӑн ма сыры ўв 
эвӑтэа арсыр айкеӑт уша павӑтсум.

сыева лупты, муй щирн 
мўң, Ямал мўв сӑранӑт, 
атэт щирн мӑнты ясңӑңа 
йисўв. Вантэ, йис пурайт 
вўш эвӑт иса хӑнтэт па 
юрнӑт кўтн вәўв, ищи-
ты вўэт авӑўв, хў па 
вой вепӑсӑўв па шєңк 
ар щи мирңӑн культу-
райт па ясңӑт эвӑт вўсўв. 
Итәх айке вўты щосн ма 
пирщамум ёх эвӑт йис 
арӑт нух хӑншум. ыв, 
ма щирємн, иса юрн ёх 
арсувӑт хурасн сащӑт. 
Ху вепӑс вєрӑт, нух 
хӑнштємн, хӑнты щирн 
мӑнӑт. Тӑм йисн ко-
ми-ижемской ясӑң, ма 
щирємн, шєңк яма тәп 
Ямал мўвн вәты вўы 
авӑты сӑранӑт тӑйӑт. 

– Мария Ивановна, 
муйсӑр ўңтупсы нӑң тӑм 
финно-угорской мир пи-
сательт вәйтантупсыйн 
эщӑтты ӑңхасӑн?

– Ма тӑта щимӑщ до-
клад вєрты нумӑс тӑйсум, 
хута путӑртум, муй 
щирн юхи хӑщум оӑтн 
айат ёхўв пӑта ар-
сыр мосты киникайт 
хӑншты рӑх. Щӑта щи 
тумпийн финно-угор-
ской мир хуятӑт эвӑт 
иньщӑсты вўтьщийсум, 
муй щирн па хута мӑнєма 
сӑран ёхўв  ижемской 
ясӑңӑн йис арӑт муй 
моньщӑт хӑншты рӑх. 
Ма шєңк ӑңхаум, ән 
мўң әмӑщ ясңев еы 
тӑм нуви тәрум ипийн 
ат сащӑс па айат ёхўвн 
сӑмӑңа ат тӑйсы. 

– Нӑң щирєнӑн, 
тӑмӑщ финно-угор-
ской мир писателят 
вәйтантупсэт мос 
вєрты?

– Ма нәмӑстємн, ыв 
щит пӑта мосӑт, хуты 
мўң тӑта арсыр ясңев 
ювра вєрӑт тўңматты 
вєритўв. Щӑта айат 
ёхўва хӑншты кини-
кайт оӑңӑн путӑртўв 
па вєритты кємн, и 
нумӑс пунман, сыр-сыр 
емӑңхӑтӑт финно-угор-
ской мирӑт пӑта еы 
эщӑтўв.

Владимир 
ЕНОВ

Хурн: М.И. Ёлтышева 

ын кӑт сорни няврєм 
єнмӑтсӑңӑн. Оля эвӑн 
па Женя пухӑн ӑшколае 
яма, сорни мев посн 
етшуптӑсңӑн. Интӑм 
ын вән нєпекӑң хуятӑта 
вәнтыйӑңӑн. Щи пӑта 
ӑңкеңӑн-ащеңӑн ар ям 
нумӑс па ар ӛр пунсӑңӑн. 
Надежда Ивановна луп, 
хуты щит ике ӛрн ын 
щимӑщ ям хуятңӑна 
йисңӑн. ўв ипўша 
няврємӑт вәнтуман 
ӑшколайн вәс. Надежда 
Ивановна рўщ ясӑң па 
литературая вәнтӑты 
нєңа рәпит. Кашӑң хӑт 
урокӑта эщӑтыйты 
мосӑс, хӑншты нєпекӑт 
нух вантты, няврємӑт 
экзаменӑт яма мӑты 
вәнтӑты. Имие пушхӑт 
рўщ ясӑңа па литерату-
рая вәнтӑты вєр шєңк 

мосман тӑйӑэ, кашӑң 
няврєм пӑта сӑм кӑши. 
ўв нәмӑс, рәпата 
тўңщирӑңа тәты пӑта, ар 
ӛр, ар нумӑс пунты мос. 
Щӑта вещи муты ям 
ут тыв. 

И ке   п а  н ә м а с  , 
х ӑ н н є х у я т ӑ т  п и  а 
тўңщирӑңа па әхсӑңа 
вәты мос. Кашӑң вєр 
така па ям щирн эщӑтты. 
Александр Станиславович 
1979-мит о вўш эвӑт 
карты ке хўват путӑртты 
тӑхийн рәпит. Сыры 
оӑтн мир рәта пиа 
тәп телефонной стан-
ция тӑхи эвӑт путӑртты 
щир тӑйсӑт. Щи пурайн 
рәпата тӑхе пўңӑн 
шєңк ар хуят ӑкмиӑс. 
Мир ищкийн муй па 
рўвӑң пурайн карты ке 
хўват путӑр авӑман 

Так па рәпатайң хоттє ёх
Понавӑт кәртӑн Александр Станиславович 

па Надежда Ивановна Слинкинңӑн вәӑңӑн. 
Щит так па рәпатайң семья. ын вотьща 
катасман 25 мутас о яха мӑнӑңӑн. Хот 
вєра ими муй па ики вєрӑта ӑн ортаӑн. 
Муты вєр ки иса ияха вєрӑңӑн. Картәпка 
омӑсты, хотэ эщӑтты муй па єтут кавӑртты 
вєрӑт иса ияха нётасман тәса вєрӑӑн. 

камн оьсӑт. Юхи хӑщум 
оӑтн рәпитты кєншӑка 
йис. Ин арсыр тӑм йис 
щўңкӑт, йиуп йис вєрӑт 
тывсӑт.

Слинкинӑт єваса ӑн 
путӑртӑт, ыв мосты 
щирн рәпитӑт, вәӑт. 
Вәтэ мӑр арсыр вуаң па 
ущхуь вєрӑт тывийсӑт. 

Антонина ЛЕДКОВА       
Хӑнты ясӑңа 

тулмащтӑс 
Надежда ВАХ

Тӑм кинайн ўв увӑс 
рәт мир вәупсы вантӑс. 
Вєрум кинай Ёмвошн мєт 
оӑң тӑхи хоумтӑс. 

Анастасия Лапсуй 30-
кєм тӑ Пуңавӑт вошн 
радива хуща рәпитӑс. Рәт 
мўв хўват тывет-тухет 
арпўш яңхӑс. Шуши мир 
вәты щирӑт ямсыева 
вәйтӑэ. 

Радивайн рәпитман 
арсыр мир пиа вәтӑңа 

Юрн ими шуши мир  
оӑңӑн кина вєр

Мувтє экологи-
ческой «Спасти и со-
хранить» телефести-
валь мӑнты пурайн 
мўң газетаев хота 
юрн ими Анастасия 
Лапсуй юхтыӑс. 
ўв тӑм кӑсупсыя 
кина тәтяс. Кинай 
«11 хӑннєхә хурас» 
нєм тӑй.

йис. Щиты ике пиа 
вәйтантыйсӑңӑн. Ике 
Финляндия мўв хә Марк-
ку Лехмускаллио. 1991-мит 
он ын ике мўва вәты 
мӑнсӑңӑн. Щӑта Анаста-
сия рәт мир ӑн юрємӑсэ. 
Юрн ёх вәупсы оӑңӑн ар-

сыр кинайт вєрты питӑс. 
Щи вєрн икен щєңк нёт-
сы. Щи вєр пӑта Суоми 
мўвн вуаң мойупсэтн 
мойӑсы па Лапландской 
университет доктор нєм 
хоумтӑс.

Надежда ВАХ

Лариса Решатовна 
Понавӑтн 10 о мӑр 
рәпит. Сыры 16 о 
мӑр Нуви сӑңхум вошн 
семьяй пиа вәс, щӑта 
вет о мӑр ыв Уфа вошн 
вәсӑт. 2004-мит он па 
щи Увӑс мўва юхӑтсӑт, 
Понавӑт воша рәпитты 
вохсыйт. Оңӑн Лариса 
Решатовна рўщ ясӑң па 
литература урокӑт тәс. 
Ин кӑт о мӑр интернатн 
воспитателя вә. 

Интӑм ўңа йис, иса 
няврємиет юн ӑңкиа-
ащиа пиа вәӑт. 
Мӑнум он интернатн 31 
няврєм вәс, щит Паштар, 
Тўкъякӑң па Ваньщавӑт 
кәртӑң пушхиет. Лариса 
Решатовна луп:

– Сыры оӑтн Со-
ветской лащ пурайн 
Понавтӑн интернатн 
кӑтсоткєм няврєм вәс. 
Щи пурайн ыв тўтьюх 
эщӑтсӑт, кәр аясӑт, 
ан-сәнӑт юхитсӑт, сўсн 
воньщумутӑт, нохрӑт 
ӑкӑтсӑт па совхоза мӑсӑт. 
Щит рәпата пєы сӑмӑң 
няврємӑт вәсӑт. Интӑм 
ывеа нємӑт вєрты, 
рәпитты тӑта ӑн мос, ыв 
урокӑт вєрӑт па спорт 
вєрӑт сӑмӑңа тӑйӑт. Щит 
ищи ям. Мосӑң, юн 
рўтьщӑты пурайн ӑңкета-
ащета нётман рәпитӑт. 

Няврємӑт хурамӑң, сы-
стам хот йитӑтн вәӑт. И 
хот йитн хәум няврєм 
вә, ванӑн юхитыйты 
хот йит, пурмӑсӑт пәсты 
тӑхи, єты-яньщты хот 
вәӑт. Щӑта и хот 
йит вә, хута няврємӑт 
урокӑта эщӑтыйӑт. 

Тӑм ванӑн Понавӑт 
вошн спортивной центр 
хот пўншсы, интернатн 
вәты няврємӑт щив 
хӑншаньщсӑт, итәхӑт тре-
нажерной зала яңхӑт, 
итәхӑт арсыр секцияята. 
Сыры ыв ӑшколая спорт-

Понавӑт вошӑң интернат оӑңӑн
Мӑнум товийн Нуви сӑңхум 

район Понавӑт воша яңхмємн 
интерната уңтыйсум па 
воспитатель нє пиа путӑртсум, 
щит Лариса Решатовна Хусаинова. 
ўв мӑнєма путӑртӑс, муй вєрман 
няврємиет интернатн вәӑт.

зала яңхсӑт. «Няврємўв 
ухн хӑтӑтьяты вєр, 
хоккей, шуши мир спорт 
вєрӑт мєт мосман тӑйӑт. 
Шуши мир вєрӑта ывӑт 
Александр Александро-
вич Михайлов вәнтӑ. 
Няврємӑт районной па 
окружной кӑсупсэта 
кӑсты яңхӑт. Тӑм ванӑн 
Ваньщавӑт кәрт эвӑт 
юхт у м  э в и  А й н у р а 
Молданова әхӑ шәпи 
навӑртман хәмит тӑхи 
хоумтӑс. Няврємўв 
Нуви сӑңхум район сбор-
наяя уңман вәӑт, 
тӑм ванӑн окружной 
кӑсупсыйн хәмит тӑхия 
питсӑт. Щӑта ванкўты 
тӑ мӑр пушхиеўв ухн 
хӑтӑтьяты кӑсупсыя 
яңхӑт па ищи нух питӑт. 
ывӑт Иван Андреевич 
Смирнов вәнтӑ. Хок-
кей вєрӑта няврємӑт 
Геннадий Николаевич 
Астаховӑн вәнтӑыйт. 
Вантэ, Ас потты тыӑщн 
кашӑң о ӑңкет-ащет 
вәнтӑты хуятӑт пиа 
хоккейн юнтты пӑты хӑр 
йиңкӑн лӑп шошумты 
ӑктӑщийӑт», – лупӑс 
Лариса Решатовна.

Щи тумпи Понавӑт 
ӑшколайн па ар кружок 
рәпит, щирн няврємиет 
юн вєры омӑсты щир ӑн 
тӑйӑт. Интернат питӑрн 
камн площадка омӑсман 
вә, щӑта волейбол па па 
утӑтн юнтӑт. 

Интернатн хәум вос-
питатель нє рәпит, Лари-
са Решатовна тумпи щит 
Лия Абдулхаевна Исаева 
па Нина Андреевна Буга-
ева. Щит пӑты интернатн 
вәты няврємӑт хәум 
группая ортсыйт. Кашӑң 
воспитатель группай 
тӑй. Па щи няврємӑт 
пиа арсыр ущхуь вєрӑт 
эщӑт, щит виктори-
найт, арсыр кӑсупсэт, 
литературной хӑтӑт. 

Щи тумпи ыв проектӑт 
эщӑтӑт. Лариса Реша-
товна путӑртӑс:

– Интӑм ма вәнат 
па 1-2-мит классӑтн 
вәнтыйты няврємӑт 
пиа рәпитум. Мўң «По-
говорки моего народа на 
современный лад» нємпи 
проект эщӑтўв. Мӑнєма 
әмӑщ рәпитты, няврємӑт 
нумсӑң па арсыр ущхуь 
вєрӑт лупӑт па хӑншӑт. 
Ма ывеа нётум. Щӑта 
мўң щи проект пиа на-
учной мирхота мӑнўв. 
Сыры ар пўш яңхсўв па 
ишӑк нєпекӑтн мӑсыюв. 

Мос лупты, хуты 
П о  н а в ӑ т  в о ш ӑ ң 
няврємӑт ар пўш арсыр 

научной конференция-
ята яңхсӑт па оӑңмит 
тӑхет хоумтсӑт. Щи 
ӑшкола эвӑт ар няврєм 
вурты диплом пиа єтӑс. 
Щирн, щӑта нумсӑң па 
мутрайң вәнтӑты хуятӑт 
рәпитӑт. Ма ӑңхаум 
щ ӑ т а  в ә н  т ы й  т ы 
няврємӑта ям ясңӑт 
лупты. Ин, ўң пурайн, 
ыв яма ат рўтьщӑӑт, 
ешавә вәнтӑты пу-
рая йи па ыв па щи 
ар йиуп вєр оӑңӑн 
уша павӑтты питӑт. 
Ӑшколае етшуптӑтэ 
юпийн тәс па пайы ӛша 
ат мӑнӑт.

Надежда 
НОВЬЮХОВА

КОЛИЧЕСТВЕННОЙ 
ЧИСЛИТЕЛЬНОЙТ

ит, йи, и – один
кӑт, кӑтн – два
хәум – три
ня – четыре
вет – пять
хәт – шесть
апӑт – семь
нивӑ – восемь
яртъяң – девять
яң – десять
ихущьяң – одиннадцать
кӑтхущьяң – двенадцать
хәумхущьяң – тринадцать
няхущьяң – четырнадцать
ветхущьяң – пятнадцать
хәтхущьяң – шестнадцать
апӑтхущьяң – семнадцать
нивӑхәс – восемнадцать
ярхәс – девятнадцать
хәс  двадцать
хәс ит – двадцать один
хәс кӑт – двадцать два 
хәс хәум – двадцать три и т.д.
хәумъяң – тридцать
няъяң – сорок
ветъяң – пятьдесят
хәтъяң – шестьдесят
апӑтъяң – семьдесят
нивӑъяң, ай нивӑсот – восемьдесят

Числительнойт – имена числительные
Тынӑң няврємиет, тӑмхӑт мўң нын пиана 

числительнойт вәнтӑты питўв. Хӑнты ясңевн 
рўщ ясӑң щирн количественной, порядковой, 
повторительной, распределительной па 
дробной числительнойт вәӑт.

ай ярсот – девяноста
сот – сто
кӑтсот – двести
хәумсот – триста
нясот – четыреста
ветсот – пятьсот
хәтсот – шестьсот
апӑтсот – семьсот
нивӑсот – восемьсот
ярсот, вән ярсот – девятьсот
щурӑс – тысяча

ПОРЯДКОВОЙ 
ЧИСЛИТЕЛЬНОЙТ

оӑңмит – первый
кимит – второй
хәмит – третий
нямит – четвертый
ветмит – пятый
хәтмит – шестой
апӑтмит – седьмой
нивӑмит – восьмой
яртъяңмит – девятый
яңмит – десятый
ихущьяңмит – одиннадцатый
кӑтхущьяңмит – двенадцатый
хәсмит – двадцатый
хәумъяңмит – тридцатый
няъяңмит – сороковой
ветъяңмит – пятидесятый
хәтъяңмит – шестидесятый

апӑтъяңмит – семидесятый
нивӑъяңмит, ай нивӑсотмит - вось-
мидесятый
ай ярсотмит – девяностый
сотмит – сотый
щурӑсмит – сотый
и щурӑс ярсот нивӑъяң ветмит – 
1985-ый
кӑт щурӑс няхущьяңмит – 2014-ый

ПОВТОРИТЕЛЬНОЙ 
ЧИСЛИТЕЛЬНОЙТ

и пўш – один раз, однажды
кӑт пўш – два раза
хәум пўш – три раза
ня пўш – четыре раза
вет пўш – пять раз

РАСПРЕДЕЛИТЕЛЬНОЙ 
ЧИСЛИТЕЛЬНОЙТ

итн-итн – по одному
кӑтн-кӑтн – по двое
нян-нян – по четыре
ветн-ветн – по пять
яңн-яңн – по десять

ДРОБНОЙ 
ЧИСЛИТЕЛЬНОЙТ

яңмит шәп, яңмит пєлӑк – десятая
сотмит шәп – сотая
щурӑсмит шәп – тысячная
кимит шәп – полтора
хәмит шәп, хәмит пєлӑк – два с 
половиной
щурӑс шәп – полтысячи 

Тӑм лопӑс эщӑтӑс 
Надежда НОВЬЮХОВА

Ш ӑ н ш  ў в н  т ӑ м ӑ щ 
ясңӑт хӑншсўв: «Вәупсы 
киника хўват уша вєра!», 
«ўңӑтман хўв нумсупа 
йиан», «Еы вәупсэн 
нӑң ёшн вєрэ – ўңта!», 
«ӑңхаӑн сырыя вәты 
– ўңта!», «ўңӑтты айат 
ёх – мирев еы утӑң 
вәупсы!»…

Тӑм вєрев оӑңӑн 
«Одноклассникӑт» сай-
та хурўв пунсӑўв – ар 
мўвев сўң эвӑт юхы 

ясӑңӑн юхӑтсыюв. Крас-
нодарской край эвӑт Е. 
Конаныхина хӑншӑс:  
«Ма нумсєм нын пиана! 
Ям киникайт ўңӑтман 
хӑннєхә вещката йи. 
Пирияты щимӑщ ки-
н и к а й т,  м ӑ т а  у т ӑ т 
нынӑн тәс вәупсы ӛша 
оньщтӑӑт».

Санкт-Петербургӑн 
увӑс  мир няврємӑт 
вәнтӑты учебникӑт 
єсӑты нєңие М. Ра-

чинская амтатя: «Ма 
ищи нын пиана! Ма ая 
вәмємн нєпекам ёш 
эвӑт ӑнт єсыйсӑам. 
Щит пӑты әйңам пиа 
шим хәхӑтясум. ўңӑн 
камн хот овн ўңӑтты 
омӑсум. И ўң мўң 
ай хутңие тӑйсўв, ай 
куиенӑн вәйтсэв, сўс 
вәнты вән хурамӑң нуви 
хутӑңа єнмӑс. ўв ух 
ма ӑңкрєма пунӑэ 
па шӑншєм эвӑт вант-
ты киника пєы сӑмӑң 
вәс, щӑта и мӑңӑнмӑ. 
Щиты мин киника щи 
ўңӑтсумн».

Т. Огнева  Ёмвош 
эвӑт иса тәс вәупсы 
вєрӑт эвӑт йирн ӑн 
вә, ўв мўңев таңӑэ:  
« ўңтаты! Нын питаты 
тўңа хӑншты, нын пиана 
әмӑщ путӑртты пит!».

Н. Брусенцева куль-
тура хотэвн рәпитты 
нє ӑңхӑ: «ўңтупсы 
нынана нух пәрӑты 
тух ат мӑ, киникайт ар 
нумӑс, еы вәты амӑт 
ат тәӑт!»

Н. Вах Ёмвош эвӑт 
тыштуман путӑртӑ: «Ин 
няврємӑт ўңӑтты шим 
питсӑт. Нын ям мосты вєр 
вєрӑты! Нын ўңӑтты 
хотн кәртӑң ёхана амӑт 
еы ат тә».

Нуви сӑнхум вош эвӑт 
нє А. Ледкова вәйтӑэ: 

«Ай кәртӑң ёх киника 
ўңӑтӑт ки, вән вошӑта 
юхӑттэн так нумасн, 
апрӑңа вәӑт».

ўңтаты! Киникайт 
нётупсы нын вәупсэна 
ат тәӑт!

Сырышӑк хәум тыӑщ 
мӑр «ўңӑтўв и утэв 
епийн» нємпи ак-
ция хўват ӑңкет, ащет, 
а ң к а ң ке т, а ң щ а щ е т 
няврєма моньщ пиа 
и утаса.

Пушхиет сӑма рӑхты 
ван хуята нявлак тур 
сыие хәӑнтман ям ну-
масн и вуюмтыйт. Мєт 
ар киника вет хиыеаа 
Р.Д. Лаврентьева ўңтӑс. 
И.Д. Дыбина, В.В. Юмин, 
С.М. Полякова, Молда-
нов Г.В. ищи ўңӑтман 
хиыаа вән амӑт тәсӑт. 
Ай няврємӑт тӑйты хотн 
рәпитты нєңие Р.П. Гриш-
кина ищи әмӑщ монь-
щие ўңӑтман  пушхиет 
и вуйтӑ. 

О хўват мєт ар ки-
ника, сот мутас, кимит 
класс етшуптум эвие Вла-
да Молданова ўңӑт. 
Мєт лутӑң хон хоттє ёх 
хуыева ўңӑтӑт, щит: 
И.Е. Арабок, И.Н. Мол-
данов, В.Ф. Тимиргалеев 
семьяйт.

Нина 
ШАБАРШИНА

  

Ма Ваньщавӑт библиотекайн рәпитты нє 
Н.В. Шабаршина няврємӑт пиа флешмоб 
нємпи ӑктупщи вєрсум. Кәртэв хўват кини-
кайт ўңӑтман янхсўв, ән, нєпек пєы каш-
лы ёхўв библиотекая хущты.

Нєпек ўңӑтты вєр – 
щит мосты па лутӑң вєр


